
TALABA QIZLAR PSIXIK 
SALOMATLIGI XUSUSIYATI 
DEVIANT XULQ-ATVORNI 
KELTIRIB CHIQARUVCHI OMIL 
SIFATIDA
Xasanova Mashxura Abduvalievna
Toshkent davlat tibbiyot universitetining
Yoshlar bilan ishlash, ma’naviyat va ma’rifat bo‘limi boshlig‘i

Annotatsiya: Inson psixologik salomatligini shakllantirish muammosi zamonaviy tadqiqotchilarning ilmiy qiziqishlarini 
keltirib chiqarmoqda. Buning sababi talabalarning aqliy rivojlanishini optimallashtirish usullari va vositalarini, shuningdek, 
ijtimoiy muhitga muvaffaqiyatli moslashish uchun psixologik sharoitlarni yaratish zarurati bilan bog‘liq. Psixologik salo-
matlik – insonning shaxsiy potentsialini ro‘yobga chiqarishga imkon beradigan, uning subyekt sifatida ijtimoiy muhitga 
muvaffaqiyatli moslashuvini ta’minlovchi muhim ichki shartdir.

Kalit so‘zlar: psixologik salomatlik, talaba, ta’lim-tarbiya, deviant xulq, stress, depressiya, ijtimoiy muhit, oila, ota-ona, 
himoya mexanizmlari, o‘zini o‘zi baholash.
Abstract: The problem of forming human psychological health arouses the scientific interest of modern researchers. This 
is due to the need to search for ways, methods, and tools to optimize students’ mental development, as well as to create 
psychological conditions for their successful adaptation to the social environment. Psychological health, as a state of a 
person’s subjective well-being that allows them to realize their personal potential, is an important internal condition for a 
successful adaptation to the sociocultural environment.

Key words: psychological health, student, education, deviant behavior, stress, depression, social environment, family, 
parents, defense mechanisms, self-esteem.
Аннотация: Проблема формирования психологического здоровья человека вызывает научный интерес совре-
менных исследователей. Это связано с необходимостью научного поиска путей, методов и средств оптимизации 
психического развития студентов, а также создания психологических условий для их успешной адаптации к соци-
альной среде. Психологическое здоровье, как состояние субъективного благополучия человека, позволяющее 
ему актуализировать свой личностный потенциал, является важным внутренним условием успешной адаптации 
человека к социокультурной среде.

Ключевые слова: психологическое здоровье, студент, образование, девиантное поведение, стресс, депрессия, 
социальная среда, семья, родители, защитные механизмы, самооценка.

KIRISH
Hozirgi kunda yoshlar psixik salomatligi davlat siyosatining ustuvor yo‘nalishlaridan biri hisoblanadi va 

jamiyatning izchil rivojlanishining eng muhim omillaridan biridir. Yoshlarning psixik salomatligini mustahkamlash 
bilan bog‘liq vazifalar nafaqat ushbu sohaga taalluqli omillarni tadqiq etishni, balki psixik salomatlikni saqlash, 
turli psixik buzilishlarning oldini olish va ularni bartaraf etishni ham o‘z ichiga oladi.

Ushbu mavzu o‘ta murakkab va dolzarb bo‘lib, talabalarning psixik salomatligi bilan ularda deviant xulq-
atvor shakllanishi o‘rtasidagi bog‘liqlikni tadqiq etish oliy ta’lim muassasalaridagi pedagog va psixologlar 
uchun muhim ahamiyat kasb etadi. Ayni paytda talaba qizlarning psixik salomatligi, shuningdek, deviant 
xulq-atvorning kelib chiqishiga olib keluvchi omillar ilmiy tadqiqot predmeti sifatida muammoning dolzarbligini 
belgilab bermoqda.

MAVZUGA OID ADABIYOTLAR SHARHI
1948-yilda Jahon sog‘liqni saqlash tashkiloti (JSST) Nizomining muqaddimasida keltirilgan ta’rifga ko‘ra, 

sog‘liq – bu nafaqat kasallik yoki jismoniy nuqsonlarning yo‘qligi, balki to‘liq jismoniy, aqliy va ijtimoiy farovonlik 
bilan ajralib turadigan odamning holatidir. JSST ta’rifiga ko‘ra, psixik salomatlik – bu insonning o‘z imkoni-

yatlarini amalga oshirish, stressni yengish, samarali mehnat qilish va jamiyat hayotiga o‘z hissasini qo‘shish 
qobiliyatidir. Bu nafaqat ruhiy kasallikning yo‘qligini, balki kognitiv, hissiy va ijtimoiy ko‘nikmalarni ham o‘z ichiga 
olgan ijobiy holatdir. Shaxsning asosiy va inkor qilib bo‘lmaydigan xususiyati – bu o‘zini anglash, ya’ni tashqi 
dunyodan ajralish qobiliyatidir. Shu ma’noda, chaqaloq o‘ziga xos va betakror individ hisoblanadi, ammo hali 
to‘liq shakllangan shaxs emas. 2,5–3 yoshdan boshlab bola o‘zini anglay boshlaydi, hissiyotlarini farqlaydi, o‘z 
xatti-harakatlarini baholaydi. Bu xususiyatlar maktabgacha va maktab yoshida jadal rivojlanadi. Bola dunyo va 
o‘z shaxsiyati haqida tasavvur hosil qiladi. Bu jarayon, avvalo ota-onalar bilan majburiy o‘zaro ta’sir doirasida 
kechadi. Shu bois, bolaning kelajagi ota-onaning uning shaxsiyatiga qanday darajada jiddiy, hurmat bilan va 
samimiy munosabatda bo‘lishiga bevosita bog‘liqdir. D.N. Xlomov va E.R. Kaliteevskayalarning fikricha, psixik 
salomatlik – bu o‘zgaruvchan dunyoda o‘z hayotining subyekti sifatida harakat qilib, insonning biologik, ijtimoiy 
va psixologik determinizmidan tashqariga chiqish qobiliyatidir. Rossiyalik olima V.Yu. Zavyalovaning ta’kidlash-
icha, psixik salomatlik – bu beqaror muvozanat holati yoki taxmin qilingan muvozanat nuqtasi atrofida ozgina 
tebranishlardir. Muvozanatning markazi ongga, tanaga yoki psixikaga bog‘liq emas. Psixik sog‘lom inson undan 
vaqtincha og‘ishi mumkin, lekin ma’lum vaqtdan keyin me’yordagi holatiga qayta oladi. Bunday me’yordan 
chiqmaslik, muvozanat holatiga qaytish qobiliyati quyidagi omillarga bog‘liq: ta’lim, tarbiya, jismoniy salomatlik. 
Inson o‘zini nazorat qilish va o‘zini kuzatish ko‘nikmalariga ega bo‘lishi kerak. Zamonaviy psixologiyaga “psi
xologik salomatlik” tushunchasini I.V. Dubrovina kiritgan. 

Bu tushuncha “psixik salomatlik” tushunchasiga qarama-qarshi emas, balki u bilan uzviy bog‘liqdir. 
Olimaning ta’kidlashicha, “agar ‘psixik salomatlik’ atamasi birinchi navbatda individual aqliy jarayonlar va 
mexanizmlarga tegishli bo‘lsa, ‘psixologik salomatlik’ esa umuman shaxsga xos bo‘lib, uning eng yuqori ko‘ri
nishlari bilan chambarchas bog‘liqdir. Bu tushuncha inson ruhining psixologik, tibbiy, ijtimoiy, falsafiy va boshqa 
jihatlaridagi tafovutni ajratib ko‘rsatishga imkon beradi”. Agar psixik salomatlik psixikaning tabiiy rivojlanishi 
bilan bog‘liq bo‘lsa, psixologik salomatlik – bu shaxs rivojlanishi va uni ijtimoiy sharoitlarda faoliyat yurituvchi 
subyekt sifatida tarbiyalash bilan bog‘liqdir. “Psixologik salomatlik” atamasi insonning jismoniy va psixik ajral-
masligini ta’kidlaydi. 

I.V. Dubrovina psixologik salomatlikni quyidagicha tavsiflaydi: inson o‘z bilgan va boshdan kechirayotgan 
dunyoda o‘z nuqtai nazaridan munosib o‘rin egallaydi. Bu – hayotga bo‘lgan qiziqish, fikr erkinligi, tashabbus, 
ilmiy va amaliy sohalarga qiziqish, faollik, mustaqillik, javobgarlik, tavakkal qilish qobiliyati, o‘ziga ishonch, 
o‘ziga xoslikdan quvonchli hayrat, ijodkorlik va sh.k. kabi fazilatlarni o‘z ichiga oladi. Masalan, ta’lim ta’siri ostida 
boshlang‘ich maktab yoshidagi bolalarning aqliy rivojlanishida sezilarli o‘zgarishlar yuz beradi. Bu o‘zgarishlar 
ularni o‘smirlikka, hayotda javobgarlik bosqichiga tayyorlaydi. 

A.V. Shuvalov psixologik salomatlikni hayot individualligi doirasida subyektiv voqelikning normal rivojla
nishi jarayoni va natijasi sifatida tavsiflaydi. U me’yorni “tegishli rivojlanish sharoitida ma’lum bir shaxs uchun 
muayyan yoshda mumkin bo‘lgan eng yaxshi holat” deb talqin etadi. Bolalar psixologi O.V. Xuxlaeva esa psi
xologik salomatlikni tavsiflovchi asosiy tushuncha sifatida “uyg‘unlik” so‘zini ilgari suradi. Bu insonning hissiy 
va intellektual, jismoniy va aqliy tomonlari, inson va uning atrofidagi odamlar, tabiat hamda makon o‘rtasidagi 
muvozanatni o‘z ichiga oladi. Olimaning fikricha, psixologik salomatlik – bu shaxs va jamiyat ehtiyojlari o‘rta-
sidagi uyg‘unlikni ta’minlaydigan, shaxsning hayotiy vazifalarni bajarishga yo‘naltirilgan ruhiy xususiyatlarining 
dinamik majmuasidir. Psixologik salomatlik mezonlari sifatida quyidagilar ko‘rsatilgan: o‘zini ijobiy his qilish 
(ijobiy hissiy fon), atrofni ijobiy idrok etish, yuqori darajadagi aks ettirish, yoshga bog‘liq inqirozlarni muvaffaqi-
yatli yengish, jamiyatga muvaffaqiyatli moslashish, asosiy faoliyat samaradorligini oshirish istagi, ijtimoiy va 
oilaviy rollarni bajara olish qobiliyati. 

I.I. Galiskaya psixologik salomatlikni ijtimoiy, hissiy va ma’naviy farovonlik timsoli deb biladi. U psixik 
salomatlik tarkibiga psixologik salomatlikni ham kiritadi. I.V. Dubrovinaning fikriga ko‘ra, psixik salomatlik 
quyidagilarni o‘z ichiga oladi: ruhiy salomatlik shaxsning to‘liq aqliy rivojlanishi natijasidir; inson o‘z shaxsiy 
rivojlanish xususiyatlarini anglashi; ongli yondashuv va shaxsiy fazilatlarni qabul qilish; insonparvarlik va keng 
dunyoqarash bilan tavsiflanish. N.N. Kolotiyning fikricha, psixik salomatlik – bu shaxs rivojlanishining sifat 
jihatlarini belgilovchi tizimdir. U har qanday yosh bosqichida rivojlanish sifatini “kesib olish” imkonini beruvchi 
ko‘rsatkich sifatida ta’riflanadi. Psixik salomatlik – bu shaxsning jamiyat bilan munosabatlari, o‘zini boshqarish 
va rivojlantirishdagi holatidir. V.G. Petrov va K.V. Zligostev psixik salomatlikni ikki jihatdan ko‘rib chiqadilar:
1)	 ma’lum bir holat natijasi sifatida;
2)	 shaxs rivojlanishini ta’minlovchi psixologik imkoniyatlar sifatida. Ular bu salomatlik tarkibiga intellektual, 

hissiy, ma’naviy, axloqiy, ijtimoiy va ijodiy imkoniyatlarni kiritadi. Bu komponentlar doimiy yoki vaziyatga 
qarab namoyon bo‘lishi mumkin. 
Boshqa mualliflar esa psixik salomatlik mezonlari sifatida quyidagilarni ajratadi: yaxshi rivojlangan aks etti-

rish, stressga chidamlilik, qiyin vaziyatlarda imkoniyatlarni topa olish, shaxsning hissiy va xulqiy butunligi, ichki 
barqarorlik, o‘zini qabul qilish va boshqalarga zarar yetkazmasdan qiyinchiliklarni yengish, o‘z-o‘ziga ob’yektiv 
munosabat.

TADQIQOT METODOLOGIYASI 
Psixik salomatlik va deviant xulq-atvor o‘rtasidagi bog‘liqlikni aniqlash va tahlil qilishda zamonaviy psi

xologik, pedagogik hamda sotsiologik tadqiqotlar natijalari muhim manba sifatida xizmat qiladi. Bu boradagi 
ilmiy ishlar tahlili shuni ko‘rsatadiki, mazkur bog‘liqlikni o‘rganishda ko‘plab ichki va tashqi omillar, individual 
va ijtimoiy muhitga oid sabablar tahlil qilinadi. Jumladan, birinchi navbatda, tashkilot va pedagogik muhit bilan 
bog‘liq omillar talabaning ruhiy holatiga bevosita ta’sir ko‘rsatuvchi omil sifatida ko‘riladi. Oliy ta’lim muas-
sasasida ta’lim jarayonining tashkiliy tuzilishi, o‘quv yuklamalarining miqdori, baholash mezonlari, nazorat 
shakllari, pedagoglarning psixologik yondashuvi, o‘quv dasturlarining murakkabligi talabalarda stress holatini 
kuchaytirishi mumkin. Bu esa, o‘z navbatida, psixik salomatlik muvozanatining buzilishiga olib kelishi va deviant 
xulq-atvorga zamin yaratishi ehtimolini kuchaytiradi.

Shuningdek, ijtimoiy muhit va oilaviy omillar ham psixik salomatlik shakllanishining eng muhim determi-
nantlaridan biri sifatida e’tirof etiladi. Talabaning oila a’zolari bilan bo‘lgan munosabatlari, ayniqsa ota-onaning 
hissiy yondashuvi, ijtimoiy qo‘llab-quvvatlash darajasi, oilaviy nizolar, iqtisodiy qiyinchiliklar, befarqlik yoki 
haddan tashqari nazorat qilish kabi holatlar yosh insonning ruhiy barqarorligiga bevosita ta’sir etadi. Bu esa, o‘z 
navbatida, uning ijtimoiy muhitdagi moslashuvchanligini pasaytirib, tajovuzkorlik, isyonkorlik, o‘zini izolyatsiya 
qilish yoki befarqlik kabi deviant xatti-harakatlarning yuzaga chiqishiga olib kelishi mumkin.

Bundan tashqari, zamonaviy ijtimoiy-siyosiy sharoitlarda jamiyat tomonidan yosh avlodga qo‘yilayotgan 
yuqori talablar, raqobatbardosh bo‘lish zarurati, ta’lim tizimida jahon standartlariga erishish maqsadida kiritilgan 
qat’iy mezonlar, ko‘p bosqichli testlar va tanlovli baholash tizimi talabalarning ruhiy bosimini oshiradi. Bu holat, 
ayniqsa, qizlar orasida o‘z-o‘ziga ishonchsizlik, depressiv holatlar, xavotirli holatlarning kuchayishi va ijtimoiy 
izolyatsiyaga intilish kabi alomatlar bilan namoyon bo‘ladi. Bunday sharoitda deviant xulq-atvor himoya reaksi-
yasi sifatida yuzaga chiqishi ehtimoldan holi emas.

So‘nggi yillarda olib borilgan ilmiy tadqiqotlar shuni ko‘rsatadiki, talabalarning psixik salomatligiga ta’sir 
etuvchi omillarni tizimli o‘rganish zarurati ortib bormoqda. Psixoterapevtlar, amaliy psixologlar, ijtimoiy peda-
goglar va boshqa soha mutaxassislari tomonidan o‘tkazilgan tadqiqotlar ushbu masalaning ko‘lamini chuqur 
yoritadi. Biroq, bu sohada hali ham yechimini kutayotgan muammolar mavjud: ilmiy ishlanmalar yetarli darajada 
raqamlashtirilmagan, metodik yondashuvlar turlicha, ommaviy tadqiqotlar yetarli emas, va mavjud natijalar 
amaliyotga to‘liq joriy qilinmagan. Shu sababli, ushbu yo‘nalishda olib borilayotgan ilmiy tadqiqotlarni chuqur-
lashtirish, mavjud tahliliy modellarning o‘zaro solishtirma tahlilini amalga oshirish, mahalliy va xorijiy tajribalarni 
integratsiyalash – dolzarb masala bo‘lib qolmoqda.

Tadqiqot metodologiyasi sifatida ushbu ishda nazariy adabiyotlar tahlili, mavjud empirik tadqiqotlarning 
natijalari, O‘zbekiston va xorijiy mamlakatlarda o‘tkazilgan ilmiy izlanishlar, soha mutaxassislari fikrlari, statistik 
ma’lumotlar hamda amaliy holatlar o‘rganiladi. Shu bilan birga, zamonaviy psixologik baholash usullari, testlar, 
diagnostik kartalar, so‘rovnomalar, kuzatuv, suhbat, kontent-tahlil va ekspert intervyu usullari ham qo‘llanilishi 
rejalashtirilgan. Tadqiqot doirasida olingan ma’lumotlar statistik jihatdan tahlil qilinib, ularning asosida talaba-
yoshlar orasida psixik salomatlikni mustahkamlash hamda deviant xulq-atvorni oldini olishga qaratilgan taklif 
va chora-tadbirlar ishlab chiqiladi.

TAHLIL VA NATIJALAR
Talaba qizlarning psixik salomatligi o‘ziga xos xususiyatlarga ega bo‘lib, bu holat ularning ijtimoiy roliga, 

yoshiga, shaxsiy rivojlanish bosqichiga hamda ta’lim muhitiga moslashuv darajasiga bevosita bog‘liqdir. Psixik 
salomatlik tushunchasini tahlil qiladigan bo‘lsak, u insonning ruhiy, emotsional va ijtimoiy holatining muvozanatli 
darajasidir. Bu holat shaxsning hayotga moslashuvi, stress omillariga qarshi turishi, ijtimoiy faoliyatni sama-
rali amalga oshirishi, qaror qabul qilish va o‘z-o‘zini anglash darajasi bilan belgilanadi. Ayniqsa, talaba qizlar 
hayotida o‘qish bosimi, ijtimoiy munosabatlar, shaxsiy va oilaviy muammolar, kelajakka oid noaniqliklar, gender 
rollarga oid ijtimoiy stereotiplar bilan bog‘liq stress omillari tez-tez uchrab turadi. Bu omillar ularning ruhiy 
holatiga bevosita ta’sir ko‘rsatishi, psixik salomatlikda muayyan iz qoldirishi va ba’zi hollarda bu salbiy ta’sirlar 
deviant xulq-atvor shaklida namoyon bo‘lishi mumkin. Psixik salomatlikning buzilishi depressiya, tashvish, 
doimiy stress holati, o‘zini noadekvat baholash, ijtimoiy izolyatsiya, qo‘rquv, xavotir va ruhiy cho‘kish holatlari 
orqali ifodalanadi.

Shaxs psixik salomatligi darajasi va uning xatti-harakati, jamiyat oldidagi javobgarlik hissi o‘rtasida bevo-
sita uzviy bog‘liqlik mavjud. Psixoanaliz asoschisi Z. Freyd fikricha, axloqiy tamoyillarga rioya qilgan shaxs psi
xologik jihatdan sog‘lom bo‘ladi, holbuki axloqiy cheklovlardan yiroqlashish psixik nomutanosiblikka olib keladi. 
Deviant xulq-atvor bu – jamiyat tomonidan qabul qilingan me’yor va qoidalarga zid bo‘lgan, ijtimoiy tartibni 
buzuvchi harakatlar majmuasidir. Talaba qizlar orasida deviant xatti-harakatlar turlicha ko‘rinishda namoyon 
bo‘lishi mumkin: darslarni tashlash, akademik intizomsizlik, salomatlikka zarar yetkazuvchi odatlar (masalan, 

spirtli ichimliklar iste’moli, tamaki chekish), ijtimoiy izolyatsiyaga intilish, o‘zini-o‘zi jazolashga moyillik, haddan 
tashqari impulsivlik va muvofiqlashtirilmagan xatti-harakatlar bunga misoldir.

Deviant xulq-atvorga olib keluvchi omillar qatoriga birinchi navbatda psixik salomatlik bilan bog‘liq ichki 
omillar kiradi. Bular orasida depressiya, tashvish, doimiy stress, ruhiy bosimlar, hissiy notinchlik asosiy sabablar 
sifatida qayd etiladi. Shuningdek, ijtimoiy muhitdagi ziddiyatlar – oilaviy nizolar, do‘stlar bilan bo‘lgan muno
sabatlardagi qiyinchiliklar, o‘quv jarayonidagi muvaffaqiyatsizliklar, ustozlar bilan ziddiyatli muloqot – bularning 
barchasi talaba qizlarni psixologik jihatdan beqarorlashtirishi mumkin. Shaxsiy xususiyatlar darajasida esa 
past o‘zini baholash, o‘ziga bo‘lgan ishonchsizlik, empatiya darajasining pastligi, ijtimoiy va kommunikativ 
ko‘nikmalarning rivojlanmaganligi deviant xatti-harakatlarning rivojlanishiga imkon yaratadi. Bunga qo‘shimcha 
ravishda, ijtimoiy-iqtisodiy holat, ya’ni moddiy yetishmovchilik, ijtimoiy adolatsizlikka bo‘lgan e’tiborning sustligi, 
kelajakka bo‘lgan ishonchsizlik, barqarorlik yetishmasligi – bularning barchasi shaxsda xavotirli, beqaror xulqni 
yuzaga keltirishi mumkin. Psixologik omillar qatoriga esa o‘z-o‘zini nazorat qilish qobiliyatining pastligi, impul-
sivlik, affektiv notekislik, qaror qabul qilishdagi sustlik, vaziyatga moslashuvchanlikning pastligi kiradi.

Talaba qizlar orasida deviant xulq-atvorning oldini olish va ularning psixik salomatligini mustahkamlash 
uchun bir nechta kompleks chora-tadbirlarni amalga oshirish maqsadga muvofiqdir. Jumladan, oliy ta’lim muas-
sasalarida faol ishlaydigan psixologik xizmatlar tizimini takomillashtirish, konsul’tativ yordamni erta aniqlash 
mexanizmlariga asoslangan tarzda tashkil qilish lozim. Talabalar orasida ijtimoiy muhitni sog‘lomlashtirish, 
jamoada o‘zaro hurmat, ishonch va qo‘llab-quvvatlash tamoyillarini mustahkamlash kerak. Stressni boshqa-
rish va muammolarni hal qilish bo‘yicha zamonaviy koping-strategiyalarni o‘rgatish, ya’ni o‘z holatini anglash, 
mantiqiy fikrlash, hissiy muvozanatni saqlash, muammoni hal qilishning faol yo‘llarini qo‘llay olish qobiliyatini 
shakllantirish talab qilinadi. Ota-onalar bilan hamkorlik, psixologik maslahatlar, seminarlar, ota-onalar uchun 
treninglar va monitoringlar orqali ularning roli kuchaytirilishi lozim.

Shuningdek, talaba qizlarda texnologiyadan foydalanish madaniyatini shakllantirish, ijtimoiy tarmoqlardan 
oqilona va me’yorida foydalanishga o‘rgatish, virtual dunyo va real hayot o‘rtasidagi muvozanatni saqlashga 
ko‘maklashish ham muhim omildir. Psixologik jihatdan zaif guruhdagi talabalarga ijtimoiy yordam ko‘rsatish, 
ya’ni ularning yaqinlari, do‘stlari bilan muloqot o‘rnatish, o‘z-o‘zini hurmat qilishni oshirish, o‘z shaxsiga 
ijobiy munosabatni shakllantirish va hamdardlik ko‘nikmalarini rivojlantirish talab etiladi. Bu yo‘nalishda faol 
muammolarni hal qilishga yo‘naltirilgan strategiyalarni rivojlantirish, zaif himoya strategiyalarini tuzatish, ya’ni 
qochish, inkor qilish kabi yondashuvlar o‘rniga konstruktiv strategiyalarni shakllantirish, o‘zini-o‘zi nazorat qilish, 
tahliliy fikrlashni kuchaytirish kerak bo‘ladi.

Jamiyatda kechayotgan ijtimoiy-madaniy transformatsiyalar natijasida dunyoqarash ideallarining o‘zgarishi 
sharoitida, bir tomondan, milliy identifikatsiyani asrab qolish, ikkinchi tomondan esa har bir O‘zbekiston fuqa-
rosining shaxsiy salohiyatini to‘laqonli ro‘yobga chiqarish, ayni davrning strategik maqsadlaridan biridir. Bu esa, 
o‘z navbatida, kelajakka oid mazmunli, barqaror va yo‘naltirilgan g‘oyalarni shakllantirish, shaxsiy maqsadlar 
va jamiyat manfaatlari o‘rtasida uyg‘unlikni ta’minlash orqali amalga oshiriladi.

XULOSA
Olib borilgan tadqiqotlar va tahlillar asosida shuni ta’kidlash mumkinki, talaba qizlarning psixik salomatligi 

ularning ijtimoiy moslashuvi, o‘quv jarayonidagi faolligi, o‘z-o‘zini anglashi hamda ruhiy barqarorligining asosiy 
mezonidir. Aynan psixik salomatlik darajasi talabaning stressli vaziyatlarga bo‘lgan munosabati, qaror qabul 
qilish sifati va ijtimoiy xatti-harakatlarining shakllanishiga bevosita ta’sir ko‘rsatadi. Tadqiqotlar shuni ko‘rsatdiki, 
psixik salomatlikda kuzatiladigan muvozanatsizlik holatlari – ya’ni depressiv holat, tashvish, o‘z-o‘zini noadek
vat baholash, izolyatsiyalashgan holat va affektiv beqarorliklar – talaba qizlar orasida deviant xulq-atvor shakl-
larining namoyon bo‘lish ehtimolini oshiradi.

Deviant xatti-harakatlar esa o‘z navbatida, talabaning shaxsiy salohiyatini ro‘yobga chiqarishiga, ijtimoiy 
rolini samarali bajarishiga va ta’lim sifatiga salbiy ta’sir ko‘rsatadi. Tahlillar asosida aniqlanishicha, deviant 
xulq-atvorni keltirib chiqaruvchi asosiy omillar sifatida quyidagilar ajratib ko‘rsatildi:
•	 oilaviy muammolar va hissiy qo‘llab-quvvatlash yetishmasligi;
•	 psixologik stresslar va ijtimoiy bosim; o‘z-o‘zini nazorat qilish mexanizmlarining sustligi;
•	 kommunikativ va ijtimoiy ko‘nikmalarning yetishmasligi;
•	 texnologik odatlarga bog‘lanish va salbiy axborot ta’siri; hamda o‘z shaxsiyatini to‘liq anglay olmaslik.

Mazkur omillar kompleks tarzda ta’sir etar ekan, talaba qizlar orasida deviant xatti-harakatlarni erta aniqlash, 
psixik salomatlikni doimiy monitoring qilish va uni mustahkamlashga qaratilgan tizimli chora-tadbirlarni ishlab 
chiqish zarurati yuzaga chiqadi. Jumladan, oliy ta’lim muassasalarida psixologik xizmatlar faoliyatini takomil-
lashtirish, konsultativ yordam mexanizmlarini kuchaytirish, stressga bardoshlilikni oshirishga yo‘naltirilgan 
treninglar o‘tkazish, o‘ziga bo‘lgan ishonchni rivojlantirishga xizmat qiluvchi tarbiyaviy-metodik yondashuvlarni 
joriy qilish muhim ilmiy-amaliy yo‘nalishlardir.

Shuningdek, talaba qizlarning shaxsiy salohiyatini ro‘yobga chiqarish, ularni ijtimoiy hayotga faol jalb qilish, 
texnologiyalardan foydali va me’yoriy foydalanish madaniyatini shakllantirish hamda oila–ta’lim muassasasi–
jamiyat o‘rtasidagi psixologik hamkorlikni mustahkamlash orqali psixik salomatlikni barqarorlashtirish mumkin. 
Xulosa qilib aytganda, psixik salomatlikni ijtimoiy barqarorlik va shaxsiy muvaffaqiyatning tayanchi sifatida 
talqin qilish va uni deviant xulq-atvorni bartaraf etuvchi profilaktik mexanizm sifatida qarash zamonaviy psi
xologik yondashuvning markaziy nuqtasidir.

